
Guri ere badagokigu gure zapalkuntza eta errealitate propioetatik abiatuta es-
trategia eta mugarri konpartitu batzuk zehaztea. Horretarako, ezinbestekoa da 
koordinatzeko eta saretzeko espazio eta forma ezberdinak eraikitzea. Logika 
horren baitan kokatzen ditugu duela hilabete egin ditugun Neska* Gazteon To-
paketak, zeintzuk elkar harremantzeko eta elkarrengandik ikasteko baliatzeaz 
gain, aurrera begira neska gazteok* eman beharreko pausuen inguruan eztabai-
datu eta hausnartzeko espazioa izan diren. Bertan, ditugun beharrak aztertu eta 
aurrera begirako erronka nagusiak zehaztu ditugu. 

Topaketetan zehaztu ahal izan genuen Mugimendu Feministari autodefentsa fe-
ministaren borrokaz eragingo diogula, autodefentsa feministaren inguruko gure 
ulerkera zabalduz eta tresna hau gure eguneroko borroketan txertatuz, kolektibo-
ki eta sarean. 

Beraz, autodefentsa feministaren ulerkera bateratu baterako hausnartu ostean, 
aukera ikusi genuen borroka honetan gazte bezala ekarpen handia egin dezake-
gula, erronka berriei erantzungo diegula: molde, estrategia eta egiteko era berrit-
zaileak berrasmatzeko erronkak, esate baterako. 

Praktika eta hausnarketa hauek guztiak aurrera eraman ahal izateko eragiteko 
hainbat espazio eta marko sortu beharko ditugu. Espazio hauek intergenerazio-
nalak izan beharko dira, memoria kolektibotik berrikasi, transmititu eta belaunal-
dien arteko zubiak eraikitzeko zein belaunaldi berrietara heltzeko. Espazio mis-
toetan ere egon beharko gara, batez ere gazte mugimenduko espazioetan, haue-
tan ikuspegi feministatik eragile horien jardun feminista bermatzeko. 

Gaur egungo gizarteak dituen berezitasunei egokituz, sare sozialak ezinbesteko 
elementu bihurtu dira diskurtsoa zabaltzeko, neska* gazte askok bertan hasten 
baitute haien politizazio prozesua, beraz, hauen erabileraren inguruan hausnar-
tu eta gure alde erabili beharko ditugu. Ezinbestekoa izango da kultura eta sor-
kuntza arloan erreferentzia berriak sortzea belaunaldi berriak politizatzera 
bidean. 

Ahaztu ezin dugun eragin espazio nagusietako bat heziguneak dira, gazteak akti-
batzeko daukaten potentzialagatik. Izan ere, gazte asko elkartzen diren espa-
zioak dira eta antolatzeko eta eragiteko aukera handiak ematen dituzte. Hauetan 
eragitea neska* gazteoi dagokigu bereziki, belaunaldi berriekiko daukagun gertu-
tasunagatik. Hauek, gainera, hezkuntza sistemari hezkidetzatik erantzuteko 
aukera ematen dute, ulertuta hezkuntza sistema neska* gazteoi bereziki eragiten 
digun eta biolentzia estrukturala birproduzitzen duen instituzio bezala. 

Eginkizun hauek guztiak agenda feminista zein sozialean kokatu behar ditugu, 
hauen baitan gure mugarri propioak definituz eta jada zehaztuta daudenetan 
neska* gazte perspektibatik eraginez. Diskurtsoa modu integral batean gizarte-
ratzeko ezinbestekotzat ulertzen dugu data konkretuetatik harago doan plan in-
tegral bat definitzea, neska* gazteontzako bideorri bat markatzen duena, diskurt-
so zein egiteko modu bateratu batekin, eta benetan eragiteko gaitasuna sortzen 
duena. 

Badugu indarra, badugu norabidea eta badugu lana. Neska* gazteok badugu 
eta izango dugu zeresana. Borroka feministak egiten gaitu eta mugimenduak fe-
minismoz blaitzera gatoz. Geratzeko etorri gara eta herri feminista eraikitzen ja-
rraituko duguʭ 

